
RƏQƏMSAL DÖVRDƏ MUZEYLƏR: VİRTUAL MUZEYLƏRİN 

TƏŞKİLİ VƏ PERSPEKTİVLƏRİ 

Xülasə: Virtual reallıq bütün dünyada çox populyar bir anlayışdır. 

Əvvəllər əsasən oyun və tibb istiqamətində tətbiq olunan virtual reallıq, son 

illərdə muzeylərin də diqqətini cəlb etmişdir. Muzeylər həm mədəni irsin 

qoruyucusu, həm də cəmiyyət üçün etibarlı məlumat mənbəyidir. Buna görə də, 

xüsusilə gənclərin marağını bu sahəyə artırmaq olduqca əhəmiyyətlidir. Bunun 

üçün ən effektiv vasitələrdən biri virtual muzeylərin qurulmasıdır.  

Virtual muzeylər fiziki muzey kolleksiyalarının rəqəmsal mühitə 

köçürülməsi və izləyiciyə onlayn şəkildə təqdim olunması ilə meydana 

çıxmışdır. Əsərlərin orijinallığını qorumaqla yanaşı, doğru mənasını ziyarətçiyə 

çatdıran virtual muzeylər sayəsində ziyarətçi ilə fasiləsiz ünsiyyət qurulur və 

qlobal miqyasda əlçatanlığın təmin olunması üçün fiziki məkana ehtiyac 

duyulmur.   

Virtual muzeylər barədə müzakirələr adətən fiziki və virtual 

kolleksiyaların müqayisəsinə əsaslanır. Lakin bu əlaqə getdikcə mürəkkəbləşir: 

virtual muzey həm real əşyaların rəqəmsal surəti, həm də tamamilə təsəvvürə 

əsaslanan bir quruluş kimi yaradıla bilər. Bu sahədə yeni formatlar və qarşılıqlı 

əlaqə imkanları meydana çıxır. Yazı işində bir sıra nümunələr vasitəsilə 

anlayışın tarixi inkişafı göstərilir.  

Məqalədə virtual muzey fenomeninin yaranması, bu prosesin insan 

həyatına təsiri və onun açdığı imkanlar, virtual turların yaradılma mərhələləri 

və gələcəkdə bu sahəyə dair gözləntilər təhlil olunur. Tədqiqat işində eyni 

zamanda, mövzu ilə əlaqəli anlayışlar, onların təsnifatı, dünyada və 

Azərbaycanda virtual muzey nümunələri də araşdırılmışdır. 

Açar sözlər: virtual, muzey, kolleksiya, rəqəmsal, ziyarətçi. 

Giriş. XX əsrin ortalarından etibarən kompüter dövrünün başlaması yeni 

tip cəmiyyətin – informasiya cəmiyyətinin yaranmasına səbəb olmuşdur. Bu 

cəmiyyətin əsas xüsusiyyəti isə informasiya texnologiyalarından istifadə idi. 

Son onilliklər ərzində daha sürətlə inkişaf edən kompüter və rəqəmsal 

texnologiyalar muzey sahəsini fundamental şəkildə dəyişdirmiş, qlobal hala 

gətirmişdir. Ənənəvi şəkildə təşkil edilən eksponat kolleksiyaları, indi rəqəmsal 

platformalar vasitəsilə məlumatın toplanması və ziyarətçilərə təqdim olunması 

baxımından yeni bir müstəviyə keçmişdir. Bu proses ənənəvi kolleksiyaların 

maddi və estetik dəyərlərinin də yenidən dəyərləndirilməsinə yol açır. Fiziki 

məkanlarla eyni məqsədi paylaşan bu kolleksiyalar virtual muzey kontekstində 

yeni bir anlayışla izah olunur. Virtual muzey, kütləvi informasiya vasitələrinin 

bir hissəsi olaraq qəbul edilir və muzeyin sərhədlərini aşan bir element kimi 

qiymətləndirilir.  

      Müasir muzeylərin əsas funksiyası artıq sadəcə bilik təqdim etmək deyil, 

doğru məlumatı əldə etmə yollarını göstərməkdir. Bu baxımdan, muzeylər sadəcə 

biliklərin qorunduğu yerlər deyil, eyni zamanda məlumatın paylaşılmasını təmin 

edən interaktiv platformalara çevrilmişdir. Beynəlxalq səviyyədə virtual muzeylər 

mədəni irsi və incəsənəti nümayiş etdirən platformalar kimi fəaliyyət göstərir, 

fərqli mədəniyyətlərin kodlarının qlobal miqyasda tanıdılmasına xidmət edirlər. 

      Virtual muzey anlayışı. Mədəni irsin qorunması və bu irsə çıxışın təmin 

olunması muzeylərin əsas funksiyalarındandır. Lakin sərgi məkanlarındakı 

məhdudluq fondlardakı bütün materialların nümayişini mümkün etmir, 

muzeylərin yerli xarakter daşıması isə coğrafi baxımdan əlçatanlığı azaldır. 

Virtual mühitin varlığı bu çatışmazlıqları aradan qaldırmağa, mədəni irs 

resurslarına çıxışı əhəmiyyətli dərəcədə genişləndirməyə imkan verir.  

      Virtual muzey – müasir informasiya və kommunikasiya 

texnologiyalarından istifadə edərək muzey kolleksiyalarını təqdim edən 

rəqəmsal xəzinələrdir. Bu xəzinələr ənənəvi muzeylərin zaman və məkanla 

məhdud təqdimat çərçivəsini aşaraq, müxtəlif media formatları vasitəsilə fərqli 

mənbələrdən toplanmış zəngin məlumatları qlobal platformalarda nümayiş 

etdirirlər. Dünyada sayı gündən-günə artan bu tip muzeylərdə müasir sərgiləmə 

yanaşmaları çərçivəsində əsərlər yaradılır və onlara müxtəlif mənalar 

qazandırılır. Virtual muzey həm də müxtəlif abidələrin kompüter metodları ilə 

yaradılmış interaktiv, geniş əhatəli 3D təsvirlərinin və ya surətlərinin hamıya 

açıq olan birləşdirilmiş sistemidir. İnformasiya texnologiyalarının yeni 

imkanları muzeyin özünü bir qurum olaraq yenidən gözdən keçirməsinə səbəb 

oldu. Bu yeni mövqe ona elmi, akademik və ictimai rolunu xatırlatmaq 

baxımından tarazlaşdırıcı bir addım oldu.  

       Muzeylər informasiya texnologiyalarından istifadə etməyə başladıqca, 

internetin sürətli inkişafı və istifadəsinin genişlənməsi muzey sahəsində yeni bir 

dövrün başlanğıcını qoydu – “virtual muzey” anlayışı formalaşdı. “Onlayn 

muzey”, “elektron muzey”, “e-muzey”, “rəqəmsal muzey” və “veb muzey” adları 

ilə tanınan virtual muzeylər ənənəvi muzeylərlə müqayisədə olduqca yeni bir 

anlayışdır. Bu anlayış bir çox muzeylərin diqqət mərkəzinə daxil olsa da, onun tam 

şəkildə qəbul edilmiş tərifi hələ müəyyənləşməyib. Məşhur ensiklopediyanın 

rəqəmsal platforması sayılan Britannica Online-nın izahına görə, virtual muzey – 

rəqəmsallaşdırılmış görüntü, səs faylları, mətnlər, tarixi, elmi və ya mədəni maraq 

doğuran materiallardan ibarət, elektron platformada təqdim olunan bir 

kolleksiyadır [Britannica Online, 1996]. Lakin bu tərifdə müqayisəli məqam 

doğuran bir nüans da yer alır: virtual muzeydə real əşyalar yer almadığından, o, 

institusional anlamda bir muzeyin davamlılığına və spesifik funksiyalarına malik 

deyil [Britannica Online, 1996]. Bu yanaşma muzeyin əsas funksiyalarına və 

strukturuna toxunaraq, “elektron əlçatanlıq” və “real obyektlər” terminlərini xüsusi 

vurğulayır. Burada qeyd olunur ki, virtual muzeylər fiziki kolleksiyalar təqdim 

etməsə də, bu kolleksiyalara daha geniş çıxış imkanı yaradır. Bununla belə, bir çox 

mütəxəssisə görə, virtual muzeylər obyektlərin fiziki və ya rəqəmsal olmasından 

asılı olmayaraq, ənənəvi muzeylərə yeni imkanlar qazandıraraq onların daha yaxşı 

dərk olunmasına töhfə verir.  

      Virtual muzey üçün verilən müxtəlif təriflər bu fenomenin fərqli 

tərəflərini önə çəksə də, ümumi məqamda ortaq nəticəyə gəlirlər. Ən sadə 

şəkildə bu anlayış belə ifadə olunur: Virtual muzey – rəqəmsal artefaktlar, 

informasiya resursları və rəqəmsallaşdırıla bilən hər cür materialın sistemli 

şəkildə toplanmış kolleksiyasıdır.  

      Virtual muzey anlayışının mənşəyinə nəzər saldıqda, muzeylə internet 

texnologiyasını birləşdirmək fikrini ilk dəfə ərsəyə gətirən şəxsin Nicolas Pioch 

olduğu məlum olur. Lakin başqa bir araşdırmaya görə, XX əsrin ilk yarısında 

Walter Benjamin və Andre Malraux adlı iki tədqiqatçının apardıqları “sənət 

əsərlərinin aurası” mövzusundakı müzakirədə virtual muzey anlayışının ortaya 

çıxdığı düşünülür. Bu müzakirədə Walter Benjamin texnologiyanın sənət 

əsərlərinin aurasını dəyişdirərək pozduğunu müdafiə etmiş, Andre Malraux isə 

texnologiyanın sənət əsərləri üzərindəki müsbət təsirindən bəhs etmişdir. Andre 

Malraux sonrakı illərdə “divarsız muzey” anlayışını irəli sürmüş və insanların 

məkan dəyişmədən sənət əsərlərinə çıxışının mümkün olacağını vurğulamışdır 

[Bollo, A., 2011, s. 32]. 

      1980-ci illərdə Kompakt Disklərin (CD) istifadə olunmağa başlanması, 

1990-cı illərdə isə internetdə baş verən inkişaflar virtual muzeylərin həyatımıza 

daxil olmasını sürətləndirmişdir. 

      Əslində “virtual muzey” anlayışının bir neçə izah forması mövcuddur. 

Bu termin əsasən aşağıdakı mənalarda başa düşülür: 

- Yalnız virtual məkanda mövcud olan kompüter texnologiyaları ilə 

yaradılmış təxəyyül muzeyinin modeli kimi; 

- Muzey üzrə virtual tur mənasında; 

- Real muzeyin veb saytı; 

- Mədəni irs obyektlərinin elektron nüsxələrindən ibarət, internet 

üzərindən əlçatan kolleksiya; 

- Real muzey ekspozisiyasının virtual təqdimat texnologiyaları ilə 

zənginləşdirilmiş forması. 

      Fikrimizcə, virtual muzey – metaməlumatlarla təchiz edilmiş 

kolleksiyalar toplusu olub, muzey funksiyalarını yerinə yetirən və virtual 

məkanda elmi, maarifləndirici, ekspozisiya və ekskursiya fəaliyyətinə imkan 

verən informasiya sistemidir. Onlar həm real muzeylər, həm də digər təşkilatlar 

və fərdi şəxslər tərəfindən yaradıla bilər. Tipindən asılı olmayaraq, bu 

sistemlərin mərkəzində həmişə elektron eksponatlar və onların metaməlumatla 

birlikdə kolleksiyaları dayanır. Bu tip muzeylər muzey təcrübəsini 

fərdiləşdirmə, interaktivlik və məzmun zənginliyi ilə tamamlayan, inkişaf 

etdirən və genişləndirən rəqəmsal vahiddir. Yaradılmış hər bir virtual muzeydə 

əsas hədəflər demək olar ki, eynidir: 

• Fiziki muzeyə gəlmək imkanı olmayan şəxslər üçün məlumat 

əlçatanlığını artırmaq; 

• Muzeyin kolleksiyalarına çıxışı genişləndirmək; 

• Ənənəvi muzeydə sərgilənməyən eksponatları təqdim etmək; 

• Milli mədəni irsi həm ölkə daxilində, həm də xaricdə tanıtmaq; 

• Turizm və təhsil sahələrinin inkişafına töhfə vermək və s. 

      Mənsub olduğu ölkənin mədəniyyət qurumları sayılan virtual muzeylər, 

rəqəmsal mühitdə beynəlxalq mədəni fəaliyyətlər həyata keçirmək imkanına 

malikdirlər. Bu yolla ölkələr öz mədəniyyətlərini və digər mədəniyyətləri anlamağı 

asanlaşdırır, mədəniyyətin davamlılığı üçün vacib olan inteqrasiyaedici çevikliyə 

müəyyən qədər icazə verirlər. 

      Virtual muzey konsepsiyasının təqiqatçılarından James Andrews və 

Werner Schweibenz bu tip muzeylərin formalaşmasında əlaqəlilik prinsipini 

əsas sayırlar. Onların izahına görə, virtual muzey - müxtəlif platformalarda 

yaradılmış rəqəmsal obyektlərin əlaqəli və məntiqli şəkildə təşkil olunmuş 

kolleksiyasıdır. Əlaqəlilik və müxtəlif giriş imkanları vasitəsilə ziyarətçilərin 

maraq və ehtiyaclarına uyğunlaşaraq, ənənəvi ünsiyyət və qarşılıqlı əlaqə 

metodlarından daha üstün imkanlar yaradır. Bu cür muzeylərin fiziki məkanı 

olmasa da, informasiyanı və obyektləri qlobal şəkildə paylaşa bilirlər [Andrews, 

J., Schweibenz, W. 1998]. 

      Əslində bu yeni texnoloji formalaşma reallıqla bağlı mübahisələrə yol 

açır. Müxtəlif media vasitələri və kompüter texnologiyalarından istifadə 

edilərək yaradılan virtual muzeylər mövcud olan obyektlərin internet mühitində 

qurulmuş simulyasiyasıdır. Lakin burada əsas müzakirə mövzusu, real həyatda 

mövcud olan muzey və kolleksiyaların “virtual” şəkildə təqdim edilməsinin 

doğurduğu çətinliklərdir. Norveçli alim Aarseth-in fikrincə, virtual muzeylərdə 

simulyasiya üsulları və çoxlu media istifadə olunsa da, əgər bu muzeylər real 

həyatda mövcud olanın eynisi olaraq yaradılıbsa, onlar nə tam simulyasiya, nə 

də həqiqi mənada virtual sayılmalıdır [Aarseth, E., 2001, s. 228-229].  

      Muzeylərin tarixi inkişaf prosesinə baxıldıqda, kolleksiya, kuratorluq və 

təqdimat üsullarının rəqəmsal texnologiyaların verdiyi imkanlardan səmərəli 

şəkildə yararlandığı görünür. XX əsrin əvvəllərində böyük muzeylər daha çox 

ziyarətçi cəlb etmək və tanınmaq üçün müvəqqəti sərgilər təşkil edirdisə, XXI 

əsrdə qloballaşma və texnologiyanın sürətli yayılması muzeylər üçün yeni 

perspektivlər açmışdır. Müasir muzeylər və sənət qalereyaları informasiya 

dövrünün tələblərinə uyğunlaşaraq, çoxsaylı media resurslarının verdiyi 

imkanlarla virtual aləmləri insanların keyfiyyətli asudə vaxt keçirməsi üçün 

təqdim edir. Virtual reallığın təklif etdiyi interaktiv məlumat mübadiləsi isə 

zaman və məkan məhdudiyyətlərini aradan qaldıraraq beynəlxalq miqyasda 

sərhədsiz informasiya əldə etməyə şərait yaradır. 

      Beynəlxalq müstəvidə virtual muzey. Beynəlxalq Muzeylər Şurası 

(İCOM) qeyd edir ki, virtual muzey, muzeyşünaslığın əsas anlayışlarından 

biridir və gələcəkdə muzeylərə uzunmüddətli və əhəmiyyətli təsir göstərə 

biləcək bir təcrübəyə istinad edir [Desvallees, A., Mairesse, F., 2010, s. 19]. 

Virtual muzeyin əhəmiyyətini tanımasına baxmayaraq, İCOM onun ontoloji 

statusu ilə bağlı çətinlik çəkir və onu “mahiyyətcə mövcud, lakin faktiki olaraq 

yox” və “institusional reallığın kənarında yerləşən” bir anlayış kimi 

müəyyənləşdirir [Desvallees, A., Mairesse, F., 2010, s. 44 və 59].  

      Beynəlxalq miqyaslı tarix və incəsənət sərgilərində virtual muzeylər, 

məkanı yenidən formalaşdırır, zaman və məsafə anlayışlarını isə yenidən 

müəyyənləşdirir. Bu fəaliyyətlər beynəlxalq mədəni şəbəkələrin qurulmasına, 

əməkdaşlıqların yaranmasına, lokal məkan - zaman hissinin formalaşmasına və 

müxtəlifliklərin yaradılmasına şərait yaradır.  

      1990-cı illərin ortalarında muzeylərdə tətbiq edilən canlandırma 

texnologiyalarının ilk nümunələrindən biri İngiltərədəki Norwich Castele 

Muzeyində həyata keçirilmişdir [Saraç, N.Ç., 2007, s. 212]. Burada qədim 

dövrdə yaşamış qadın qəbilə lideri Boudica-ya məxsus atlı döyüş arabası 

nümayiş etdirilmişdir. Tarixi dövrün ab-havasına uyğun dizayn olunan bu araba 

vasitəsilə ziyarətçilər qarşıdakı ekrandan kraliçanın dövrünə aid məlumat əldə 

edirlər. Canlandırma elementləri sayəsində bu təqdimatlar tarixi biliklərin daha 

sürətli mənimsənilməsini və yaddaşda daha qalıcı olmasını təmin edir.  

      İncəsənət sahəsində Nyu-Yorkdakı Museum of Modern Art (MoMA) öz 

kolleksiyasını rəqəmsal mühitə köçürərək müasir və çağdaş incəsənətin dünya 

miqyasında izlənilməsini təmin etmişdir. 2014-cü ildə MoMA-nın dahi Van 

Qoqu virtual mühitdə təqdim etməsi ABŞ-dakı digər virtual muzeylər üçün 

nümunə olmuşdur. 

      Beynəlxalq mədəniyyət platformasında İngiltərədə fəaliyyət göstərən 24 

saat Virtual Muzey (The 24 Hour Museum) virtual muzeylərin yayılmasında 

xüsusi önəm daşıyır. İngiltərədəki bütün muzey kolleksiyalarını bir onlayn 

portalda toplayan bu platforma, hər həftə keçirdiyi “Həftənin Veb Saytı” 

müsabiqəsi ilə dinamik virtual mühit yaradır [Bowen, J., 2000, s. 7]. 

İngiltərədəki 3000-dən çox muzey, qalereya və mədəni irs obyektini 360 dərəcə 

panoramik şəkildə təqdim edən bu portal, ayda 1 milyondan çox ziyarətçi qəbul 

edir. Ziyarətçi sayı və arxiv miqyası baxımından bu, öz sahəsində ilk və yeganə 

nümunədir. Eyni zamanda, mədəni irs və incəsənətlə bağlı tədbirlər və nəşrlər 

haqqında məlumat verərək xəbər portalı kimi də fəaliyyət göstərir. 

      Bundan başqa, Google Arts & Culture layihəsi müxtəlif muzeylərin sənət 

əsərlərini onlayn şəkildə təqdim edən layihədir. Layihə çərçivəsində MoMA 

(Nyu-York), Britaniya Muzeyi (London), Van Qoq Muzeyi (Amsterdam) kimi 

dünya şöhrətli muzeylər təqdim olunur. Polşadan isə Krakov Milli Muzeyi, 

Osvensim Yəhudi Muzeyi, Varşava Milli Muzeyi kimi otuzdan çox muzey bu 

platformada yer alır. 

      Azərbaycanda virtual muzeylərin inkişafı. Azərbaycanda müasir 

muzey sistemi Qərb yönümlü inkişafdan müəyyən qədər kənarda qaldığı üçün, 

1990-cı illərin ortalarında virtual muzey ideyası reallaşdırılması çətin bir 

istiqamət kimi qəbul olunurdu. Həmin dövrdə dövlətə məxsus olan mədəniyyət 

və incəsənət ocaqları mövcud infrastruktur imkanları ilə yeni texnologiyaları 

tətbiq etməkdə çətinlik çəkirdi. Yüksək texnologiyaya əsaslanan və virtual 

muzey adlanan rəqəmsal məkanların yaradılması dövlət muzeylərində 

dəyişiklik prosesini hərəkətə gətirdi.  

      2000-ci illərdən etibarən Azərbaycanda informasiya və 

kommunikasiya texnologiyalarının (İKT) sürətli inkişafı və dövlət səviyyəsində 

mədəniyyət sahəsinə inteqrasiyası üçün hazırlanan layihələr virtual muzeylərin 

yayılmasına zəmin yaratdı. Təqribən 2010-cu illərdə turizmin inkişafı ilə 

əlaqədar mədəniyyət obyektlərinin onlayn tanıdılması istiqamətində Azərbaycan 

Milli İncəsənət Muzeyi, Milli Xalça Muzeyi, Qobustan Qoruğu kimi obyektlərdə 

virtual ekskursiyalar yaradılmağa başladı. Bu muzeylər texnologiyanı çağdaş 

sənətin nümayişində fəal şəkildə istifadə edən ilk məkanlardandır. Hər bir 

muzeyin rəsmi saytı üzərindən 360 dərəcə virtual turlarla muzeylərin sərgi 

zallarını gəzmək mümkündür.  

      Heydər Əliyev Mərkəzi, Müasir İncəsənət Muzeyi ənənəvi sərgi 

formalarını yeni texnologiyalar, rəqəmsal media ilə sintez edir. Təşkil olunan 

virtual turlar, onlayn sərgilər, rəqəmsal təhsil proqramları, sosial media 

layihələri bu muzeylərin müasir bədii diskursda önəmini daha da artırır. Adlarını 

sadaladığımız muzeylərin vebsaytları digər dövlət muzeylərinə nisbətən daha 

güclü texniki imkanlara malikdir və ziyarətçilərə rahat informasiya əldə etmə 

imkanı verir.  

      Azərbaycanın musiqi sənətinə işıq salan Azərbaycan Musiqi 

Mədəniyyəti Dövlət Muzeyində 360 dərəcə virtual tur hələ mövcud olmasa da, 

muzeyin saytında onlayn eksponat kataloqu, onlayn sərgilər, audio-vizual 

materiallar yerləşdirilir. 

      Əlavə olaraq, qeyd etməliyik ki, “Virtual Qarabağ” adlı onlayn layihə 

Azərbaycanın mədəni, tarixi və turizm irsini, xüsusilə də Qarabağ bölgəsini 

rəqəmsal platforma üzərindən təqdim edən interaktiv portaldır. Portalın 3D və 

360 dərəcə virtual turları Qarabağ şəhərləri və kəndlərinin azadlıqdan əvvəlki 

və indiki görüntülərini nümayiş etdirir. Əsas bölmələrdən sayılan mədəniyyət 

bölməsi isə Qarabağ xalçaçılıq məktəbi, muğam sənəti, milli geyimlər haqqında 

məlumat verir. 

      2020-ci ildə COVİD-19 pandemiyasının təsiri Azərbaycanda virtual 

muzey anlayışının geniş şəkildə tanınmasına səbəb oldu. 

      Nəticə. Muzey kolleksiyalarının rəqəmsal formata köçürülməsi ilə 

yaradılan virtual muzeylər bir sıra üstünlüklərə malikdir. Onların əsas 

üstünlüklərindən biri dünya üzrə geniş əlçatanlıq imkanı təqdim etməsidir. 

Bundan başqa, virtual muzeylər ziyarətçilərlə fasiləsiz ünsiyyət yarada bilir. 

Ənənəvi media vasitələrindən istifadə edən muzeylər ziyarətçi ehtiyaclarını tam 

ödəyə bilmədiyi halda, virtual muzeylər rəqəmsal dünyanın yeniliklərini özündə 

birləşdirərək davamlı əlaqə qurur.  

      Virtual muzeylərin digər bir üstünlüyü isə fiziki məhdudiyyətli insanların 

yaşadığı çətinliyi aradan qaldıraraq onlara bərabər imkanlar təqdim etməsidir. 

Çünki bir çox muzeylər fiziki məhdudiyyətləri olan şəxslər üçün uyğun texniki 

şəraitə malik deyil. Virtual muzey turları ilə bu maneə artıq aradan qalxmışdır.  

      Bununla yanaşı, virtual muzeylərin bəzi çatışmazlıqları da vardır. Onlar 

zaman və məkan məhdudiyyətlərini aradan qaldırsa da, kolleksiya əşyalarına 

toxuna bilməmək və ya real muzey ab-havasından məhrum qalmaq bu formatın 

ən nəzərəçarpan mənfi cəhətlərindəndir. 

      Müasir texnologiyadan muzeylərin faydalanması artıq zərurətə çevrilib. 

İnternet vasitəsilə uzaqda yerləşən muzeyləri ziyarət etmək, fərqli 

mədəniyyətləri ev şəraitində kəşf etmək ictimai yaddaşın yeni formalaşma 

modelini yaradır. Bu səbəbdən virtual mühitdə həyata keçiriləcək layihələrin 

mədəniyyət və incəsənət kommunikasiyasında mühüm rol oynayacağı, 

həmçinin mədəniyyət siyasətlərinin formalaşmasında təsirli olacağı gözlənilir. 

      Nəticə etibarilə, virtual muzeylərin informasiya resursları rəqəmsal 

mədəni irsin mühüm hissəsini təşkil edir və bu səbəbdən də onların tədqiqi, 

inkişafı və təkmilləşdirilməsi zəruridir. 

Aygun Hasanli Zayrali 

Museums in the digital age: organization and prospects of virtual 

museums 

Summary: Virtual reality is a concept that has become very popular 

worldwide. Previously, virtual reality was mainly applied in the fields of gaming 

and medicine, but in recent years, it has also attracted the attention of museums. 

Museums serve as both the guardians of cultural heritage and reliable sources 

of information for society. Therefore, increasing especially young people’s 

interest in this field is highly important. One of the most effective ways to 

achieve this is through the establishment of virtual museums. Virtual museums 

https://www.britannica.com/topic/virtual-museum

have emerged through the digital transfer of physical museum collections and 

their online presentation to audiences. In addition to preserving the originality 

of the artworks, virtual museums convey their true meaning to visitors, enabling 

continuous interaction with them without the need for a physical space and 

ensuring accessibility on a global scale.  

Discussions about virtual museums often focus on the comparison 

between physical and virtual collections. However, this relationship is 

becoming increasingly complex: a virtual museum can be created both as a 

digital replica of real objects and as a completely imagination-based structure. 

This field has introduced new formats and interactive possibilities. The paper 

demonstrates the historical development of this concept through a series of 

examples. The article analyzes the emergence of the virtual museum 

phenomenon, its impact on human life, the opportunities it creates, the stages of 

creating virtual tours, and future expectations for this field. The study also 

examines related concepts, their classification, and examples of virtual 

museums both globally and in Azerbaijan.  

     Key words: virtual, museum, collection, digital, visitor. 

 

Айгюн Гасанли Зайралы кызы  

Музеи в цифровую эпоху: организация и перспективы 

виртуальных музеев 

Резюме: Виртуальная реальность – это концепция, ставшая очень 

популярной во всем мире. Ранее виртуальная реальность в основном 

применялась в области игр и медицины, но в последние годы она также 

привлекла внимание музеев. Музеи являются как хранителями 

культурного наследия, так и надежными источниками информации для 

общества. Поэтому особенно важно повышать интерес к этой сфере среди 

молодежи. Одним из наиболее эффективных способов достижения этой 

цели является создание виртуальных музеев. Виртуальные музеи возникли 

благодаря переносу физических музейных коллекций в цифровую среду и 

их онлайн-презентации для аудитории. Помимо сохранения 

оригинальности экспонатов, виртуальные музеи позволяют правильно 

передавать их смысл посетителям, обеспечивая непрерывное 

взаимодействие и глобальную доступность без необходимости 

физического пространства. 

 Обсуждения о виртуальных музеях обычно основываются на 

сравнении физических и виртуальных коллекций. Однако эта связь 

становится все более сложной: виртуальный музей может быть создан как 

цифровая копия реальных объектов, так и полностью основанная на 

воображении структура. В этой области появляются новые форматы и 

возможности для взаимодействия. В работе с помощью ряда примеров 

демонстрируется историческое развитие этого понятия. 

В статье анализируются возникновение феномена виртуального музея, 

его влияние на жизнь человека, открываемые им возможности, этапы 

создания виртуальных туров и будущие ожидания в этой сфере. В 

исследовании также рассматриваются связанные понятия, их классификация, 

а также примеры виртуальных музеев в мире и в Азербайджане. 

      Ключевые слова: виртуальный, музей, коллекция, цифровой, 

посетитель. 

